


Prosiect Peilot Llinell Sylfaen Amgylcheddol – Cwestiynau mynych
Dyma gwestiynau a ofynnir yn fynych am y prosiect peilot llinell sylfaen amgylcheddol.

1. Pam ddylwn fod yn ymwneud â’r prosiect hwn? 
Bydd y prosiect peilot yn rhoi lefel eithriadol o wybodaeth a data i chi am eich fferm – y tir cynhyrchiol a'r tir anghynhyrchiol. Byddwch hefyd yn cael cymorth i ddehongli'r data hwnnw a chreu cynllun gweithredu sydd orau i chi a'ch busnes. Syniad y cynllun gweithredu yw nodi'r meysydd sy'n cyflawni gwelliant amgylcheddol sy'n gyson â'ch amcanion busnes hirdymor. Mae ein profiad yn dangos bod nifer o enillion amgylcheddol hefyd yn cyflawni enillion ariannol.

2. Pa mor hir fydd yn cymryd i mi lenwi'r ffurflen mynegiant o ddiddordeb (EOI)?  
Dylai gymryd tua phum munud i'w llenwi.
Bydd pob ffermwr sy'n mynegi diddordeb yn y prosiect peilot yn derbyn canlyniad eu cais gan HCC ; rydym yn rhagweld y bydd hyn yn digwydd erbyn diwedd mis Tachwedd 2025.

3. Beth yw'r dyddiad cau ar gyfer llenwi'r ffurflen mynegiant o ddiddordeb? 

4. Beth fyddai’n ofynnol i mi ei wneud? 
 Mae'r ffurflen EOI yn gofyn am wybodaeth sylfaenol am eich busnes fferm, pa sectorau rydych chi'n ymwneud â nhw, arwynebedd tir, nifer yr anifeiliaid, ayb. Dylai gymryd tua phum munud i'w llenwi.

5. A fydd yn costio unrhyw beth i mi? 
 O ran y cynllun peilot, yr unig gost i chi fydd eich amser: amser i gynnal yr archwiliad carbon ac eistedd i lawr gyda'r cynghorydd i greu cynllun gweithredu. Does dim disgwyl  i chi dalu am unrhyw gyfran o’r broses i bennu llinell sylfaen. Fodd bynnag, fel rhan o weithredu'r cynllun gweithredu ar gyfer eich busnes, efallai y bydd costau, ond chi fydd yn penderfynu ynghylch y rheini a does dim rhaid i chi ymrwymo i unrhyw newid penodol. 
 
6. Pa brofion a mesuriadau fydd yn digwydd ar fy fferm? 
Bydd y prosiect peilot yn canolbwyntio’n bennaf ar gael safle carbon net ar gyfer yr wyth fferm yng Nghymru. Bydd hynny'n cynnwys ôl troed carbon, mesur carbon tirwedd a phridd a dadansoddiad o’r pridd Bydd y mesuriadau a ganlyn yn cael eu cymryd ar draws eich tir cynhyrchiol a'ch tir anghynhyrchiol: 
Arolwg LiDAR (Canfod a Mesur Golau) o'ch fferm, gan roi biomas uwchben y ddaear a stociau carbon.  
 Stociau carbon islaw'r ddaear ar wahanol ddyfnderoedd 
Dadansoddiad o’r pridd, gan gynnwys maetholion a bioleg y pridd 
 
7. Pwy fydd yn gwneud y samplu ar fy fferm a pha mor hir fydd yn cymryd. 
Bydd contractwyr allanol yn gwneud y samplu. Ni fydd disgwyl i chi gymryd unrhyw samplau. 
Er mwyn rhoi syniad, gallai gymryd yr hyn sy’n cyfateb i dri neu bedwar diwrnod i ddarparu'r holl wybodaeth ofynnol ac ymgysylltu â thîm y prosiect i bennu llinell sylfaen y fferm a chytuno ar gynllun gweithredu. Bydd llawer o hyn yn gysylltiedig â chynnal yr archwiliad carbon a chytuno ar y cynllun gweithredu dilynol. Yn y dyfodol, bydd angen llai o amser – tua diwrnod neu ddau bob blwyddyn – gydag ychydig yn fwy o amser bob yn ail flwyddyn pan fydd yr archwiliad carbon yn cael ei wneud unwaith eto. Bydd cymryd rhan mewn gweithgareddau Trosglwyddo Gwybodaeth yn ddewisol ond yn cael ei annog. 
Mae yna hefyd ofyniad i ganiatáu mynediad i'r fferm ar gyfer samplu pridd – ond ni ofynnir i ffermwyr gymryd y samplau pridd eu hunain; byddwn yn defnyddio contractwyr i wneud hynny, ar ddechrau ac eto ar ddiwedd y prosiect. 
 
8. A all fy asiant penodedig lenwi'r ffurflen mynegiant diddordeb ar fy rhan? 
Ni ddylai fod angen asiant arnoch i lenwi'r EOI oherwydd mae’n ffurflen syml iawn i'w llenwi.  
 
9. Mae gen i nifer o fentrau fferm. A allaf wneud cais am bob un ohonynt, ac os felly, a oes angen i mi lenwi mwy nag un ffurflen? 
Bydd angen i chi lenwi ffurflen ar gyfer pob fferm, nid pob menter. Rydym yn bwriadu recriwtio ffermydd cymysg cig eidion a defaid, yn ogystal â ffermydd un-fenter. 
 
10. Hoffwn wneud cais ar y cyd â'm cymydog ffermio. A allaf wneud hynny, ac os felly, a oes angen i mi lenwi mwy nag un ffurflen? 
Bydd angen i chi lenwi EOI ar gyfer pob fferm. Yn y cwestiwn sy'n gofyn am rwydweithiau - nodwch y cais yno (ar gyfer pob fferm ar wahân). 
12. Pa gymorth fyddaf yn ei gael i roi fy nghynllun gweithredu ar waith?
Byddwch yn cael archwiliad carbon a chynllun gweithredu wedi'i deilwra, gyda chymorth un-i-un gan gynghorydd. Y bwriad yw ailedrych ar y cynllun gweithredu ym Mlwyddyn Tri i wirio cynnydd a phenderfynu a oes angen unrhyw newidiadau i'r cynllun. Unwaith eto, gwneir hyn gyda chefnogaeth un-i-un gan y cynghorydd. 
 
13. Rwy'n rhan o rwydwaith o ffermydd. A ddylwn wneud cais yn unigol neu fel grŵp? 
 Rydym yn annog pob ffermwr sydd â diddordeb i wneud cais yn unigol drwy'r ffurflen EOI. Mae cyfle ar y ffurflen i gynnwys manylion unrhyw rwydwaith rydych chi'n rhan ohono, yn enwedig os yw'r rhwydwaith hwnnw'n gallu dod â budd i'r cynllun peilot. Er enghraifft, os gallai eich rhwydwaith helpu i ledaenu canlyniadau, neu os yw eisoes yn gwneud mesuriadau tebyg ac yn fodlon rhannu'r data gyda ni fel rhan o'r prosiect 
 
14. Pwy sydd biau data fy fferm ar ôl iddo gael ei gasglu?  
 Ni fydd HCC yn rhannu unrhyw ddata heb ganiatâd y ffermwr. Os yw ffermwr yn fodlon siarad am rai o'i ffigurau, yna gallai hynny ddigwydd mewn erthyglau astudiaethau achos ac mewn digwyddiadau Trosglwyddo Gwybodaeth, ond mae hynny'n gwbl ddewisol ac nid yw'n ofyniad ar gyfer cymryd rhan yn y prosiect. Mae gennym fwy o ddiddordeb yn yr hyn y mae ffermwyr wedi'i wneud â’r data a pha benderfyniadau y bu modd eu gwneud oherwydd y data.
Caiff set ddata’r prosiect ei dadansoddi a'i hadrodd yn ddienw wrth chwilio am dueddiadau ar draws defnydd tir a mathau o fentrau, ayb., fel na fydd data unrhyw fferm unigol yn adnabyddadwy. 

15. Sut fydd ceisiadau'n cael eu gwerthuso? 
 Mae'n hanfodol i ni gael cymysgedd o ffermydd i gwmpasu'r rhai sydd ar ddechrau eu taith amgylcheddol a'r rhai sydd ran o’r ffordd drwodd.  Mae angen i ni gwmpasu'r holl sectorau mewn ffordd sy'n gymesur â'r buddsoddiad ardoll a wneir gan bob sector, ac rydym yn gobeithio cynnwys cymaint â phosibl o fathau o bridd, defnyddiau tir a systemau ffermio. 
 
16.  Sut fyddaf yn gwybod a ydw i wedi bod yn llwyddiannus? 
Bydd pob ffermwr sy'n mynegi diddordeb yn y prosiect peilot yn derbyn canlyniad eu cais gan HCC ; rydym yn rhagweld y bydd hyn yn digwydd erbyn diwedd mis Tachwedd 2025. 
 
17. Os ydwyf yn llwyddiannus, beth sy'n digwydd nesaf? 
Os cewch eich rhoi ar y rhestr fer, cysylltir â chi i gael rhagor o wybodaeth am eich sefyllfa gyfredol a'ch gobeithion ar gyfer y prosiect. 
 
18. Beth yw amserlenni'r prosiect? 
Rydym yn bwriadu cynnal yr Arolwg LiDAR y gaeaf hwn, pan fydd y dail oddi ar y coed, a bydd y samplu o dan y ddaear yn digwydd yn fuan wedyn, yn amodol ar y tywydd. Byddem yn disgwyl i'r canlyniadau cyntaf fod ar gael i ffermwyr yn ystod gwanwyn 2026. 
 
19. Beth yw cost y prosiect? 
Mae'r Prosiect Llinell Sylfaen Amgylcheddol cenedlaethol yn costio tua £5 miliwn, gyda hanner yr arian yn dod o gronfeydd ardoll AHDB a QMS.  Adeg ysgrifennu hyn, mae HCC yn talu am ffermydd cig eidion a defaid Cymru 
 
20. Pwy arall sy'n rhan o'r prosiect? 
Rydym yn bartneriaid gydag AHDB a QMS er mwyn sicrhau ymagwedd genedlaethol. Mae ffermwyr cig coch, mentrau âr a llaeth o bob cwr o'r DG hefyd yn cael eu cynnwys.

21. A yw ar agor i ffermwyr cig eidion ac oen yn unig yng Nghymru ?   
Dim ond y sectorau cig eidion ac oen sy’n cael eu cynnwys yng Nghymru. 
Gofynnodd AHDB i ffermydd cymysg llaeth ac âr yng Nghymru fynegi eu diddordeb y llynedd. 

22. Â phwy ddylwn i gysylltu os oes gennyf ragor o gwestiynau?
Byddwch cystal â chysylltu â’ch cyswllt arferol yn HCC neu info@hybucig.cymru 




